
ШАРҚ ВА ҒАРБ РЕНЕССАНСИНИНГ ВУЖУДГА КЕЛИШИДА ГЕРМЕТИЗМ 
ҒОЯЛАРИНИНГ АҲАМИЯТИ

 DOI 10.26739/2181-1040-2020-1-2

Аннотация: Мазкур мақолада герметизм ғояларининг Шарқ ва Ғарб ренессанси ву-
жудга келишидаги аҳамияти таҳлил қилинади. Бунда герметизм ғояларининг инсоният 
тафаккури тараққиётида рўй берган туб бурилиш даврларида трансформацион парадигма 
вазифасини бажарганлигини Ғарбий Европа ренессанси ҳамда араб мусулмон ренессанси 
ҳодисаларининг қиёсий таҳлилига диққат қаратилади. Шунингдек ҳар икки ренессанснинг 
шаклланишида муҳим омил саналган фан институтининг юзага келишидаги герметизм 
омили алоҳида тадқиқ этилади. 

Калит сўзлар: ренессанс, герметизм, мукаммал табиат, тасаввуф, трансформацион па-
радигма, индуктив метод, аналогия

Тошов Хуршид Ильхамович-

Старший преподаватель кафедры философии и логики,

ЗНАЧЕНИЕ ИДЕЙ ГЕРМЕТИЗМА В ФОРМИРОВАНИИ ВОСТОЧНОГО И 
ЗАПАДНОГО ВОЗРОЖДЕНИЯ

Аннотация: В статье анализируется значение идей герметизма в формировании Вос-
точного и Западного Возрождения. В рассмотрении этой проблемы уделяется особое вни-
мание к сравнительному анализу событий западноевропейского Возрождения и арабо-
мусульманского Возрождения, в котором идеи герметизма служили трансформационной 
парадигмой в периоды радикальных изменений в развитии человеческой мысли. Также, 
отдельно исследуется фактор герметизма в становлении института науки, который являет-
ся важным фактором в формировании обоих ренессансов.

Ключевые слова: ренессанс, герметизм, совершенная природа, мистицизм, трансфор-
мационная парадигма, индуктивный метод, аналогия.

Toshov Khurshid Ilkhamovich-
National University of Uzbekistan named after Mirzo Ulugbek

Senior Lecturer at the Department of Philosophy and Logic,
Doctor of Philosophy (PhD) in Philosophy

h.toshov@nuu.uz

THE IMPORTANCE OF THE IDEAS OF HERMETISM IN THE FORMATION OF THE 
EASTERN AND WESTERN RENAISSANCE

Resume: The article analyzes the significance of the ideas of Hermeticism in the formation of 
the Eastern and Western Renaissance. In considering this problem, special attention is paid to the 
comparative analysis of the events of the Western European Renaissance and the Arab-Muslim 
Renaissance, in which the ideas of Hermeticism served as a transformation paradigm during 
periods of radical changes in the development of human thought. It also examines separately the 
factor of hermeticism in the formation of the Institute of Science, which is an important factor 

in the formation of both renaissances.
Key words: renaissance, hermeticism, perfect nature, mysticism, transformational paradigm, 

inductive method, analogy.

Кириш. Постсовет давлатлардаги фалсафа тарихнавислиги ҳақида сўз кетганда кўз 
ўнгимизда собиқ совет даври парадигмасида фалсафа тарихини тадқиқ этган бир гуруҳ 
олим ва файласуфлар гавдаланади. Бу парадигмага кўра фалсафага анъанавий тарзда 
қадимги Юнон натуралистларидан бошланиб конкрет фалсафий таълимотларнинг юзага 
келиб тантана қилишигача бўлган босқичларни ўз ичига қамраб олувчи чизиқли эволю-
ция жараёни сифатида қаралган. Фалсафанинг бу “идеал” модели конкрет элементларнинг 
мавжудлигига қараб белгиланган: аниқроғи, “идеал атеизм” ёки диалектик материализмга 
яқинроқ ғоялар мавжуд бўлмоғи лозим эди. Мазкур андозага мувофиқ келган таълимотлар 
прогрессив деб қаралган бўлса, унга номувофиқлари жуда қисқа баён қилинган ёки уму-
ман тадқиқот объекти сифатида истисно қилинган. Ушбу ёндашувга кўра, диний-иррацо-
нал руҳдаги фалсафий таълимотлар имкон борича иккинчи  планга туширилиб, шу руҳда 
фалсафий мушоҳада юритган мутафаккирлар фалсафа тарихи курсига умуман киритилма-
ган, ёки, улар ҳақида жуда қисқа маълумотлар бериб ўтилган. Бирмунча батафсил қараб 
чиқилган ўрта асрлар диний фалсафаси бундан мустасно. Аммо, фалсафа тарихининг 
мазкур қисмига негатив муносабатлар билдирилиб, асосан, схоластика танқидига эътибор 
қаратилган. Шундай қилиб, фалсафа тарихининг ўрта асрлардан бошқа даврларидаги ди-
ний-иррационал руҳдаги ғояларга деярли диққат қаратилмаган. Бунга ишонч ҳосил қилиш 
учун мазкур ёндашув устунлик қиладиган исталган фалсафа бўйича китоб мундарижасига 
кўз югуртиришнинг ўзи кифоя.

Мавзу бўйича адабиётлар шарҳи. Герметизм ғояларининг генезеси унинг турли ци-
визациялардаги транформацияси кўплаб фалсафий, ижтимоий, тарихий адабиётларда, 
жумладан, фалсафа тарихида кўпгина тадқиқотчилар томонидан ўзига хос услубда, ўз за-
монасига мос равишда атрофлича таҳлил қилиб берилган. Герметизм ғояларининг Ғарб ре-
нессансининг шаклланишидаги аҳамияти Ф.Йетц, И.Скотт, А.Ф.Лосев, В.В.Визгин; унинг 
Шарқ хусусан араб мусулмон ренессанси вужудга келишидаги роли А.Шиммел, П.Краус, 
А.Корбен бошқа тадқиқотчилар ишларини, рисолаларини, мақолаларини мисол қилиб кел-
тиришимиз мумкин.

Тадқиқот методологияси.Тадқиқот олиб бориш давомида тизимлилик, назарий-дедук-
тив хулоса чиқариш, анализ ва синтез, тарихийлик ва мантиқийлик, қиёсий таҳлил каби 
илмий-фалсафий тамойиллардан фойдаланилди.

Таҳлил ва натижалар. Сўнги йилларда постсовет давлатларидаги фалсафа тарихнавис-
лигида вазият тубдан ўзгариб, диний-иррационал фалсафий мактаб ва оқимлар ҳам жиддий 
тадқиқотлар предметига айланиб бормоқда. Бердяев, Соловьев, Толстой, Тейяр де Шарден, 
Маритен, Жалолиддин Румий, Аҳмад Яссавий, Бахоуддин Нақшбандий, Азизиддин На-
сафий, Абу Мансур Халлож, Нажмиддин Кубро, Абдухолиқ Ғиждувоний сингари кўплаб 
диний-мистик руҳдаги таълимотларга асос солган мутафаккирлар ҳаёти ва қарашлари  
ҳам алоҳида фалсафий-тарихий тадқиқотлар учун предмет вазифасини ўтамоқда. Аммо, 
фалсафа тарихи нуқтаи-назаридан бундай тадқиқотларни етарли деб бўлмайди. Биргина 
араб-мусулмон фалсафасига бағишланган тадқиқотларнинг аксарияти ўрта асрлар даврини 
назарда тутади. Ваҳоланки, ислом маданиятининг замонавий фалсафий фикр тараққиётида 
ҳам ўзига хос ўрни мавжуд бўлиб, улар ҳозирга қадар тадқиқотчилар назарларидан четда 
қолиб кетмоқда. Мазкур фалсафа тарихнавислик парадигмасида қўлланган методология-
нинг бир ёқлама чекланган характери постсовет макони ва замонида ўзининг ҳам назарий, 
ҳам амалий хусусият касб этувчи салбий оқибатларини намоён қила бошлади. Бундай 
методологик чекланганлик энг аввало, фалсафий тафаккур ривожининг яхлит манзараси-
ни тасаввур қилишга имкон бермай, фалсафа тарихиниг нохолис, нотўлиқ, энг муҳими, 
бир ёқлама талқин этилишига сабаб бўлди. Қолаверса, муайян, жумладан, эзотерик, ир-
рационал, диний-мистик руҳдаги таълимот ва оқимларнинг фалсафий фикр ривожининг 
намунаси ёки унинг тузулмавий элементи сифатида истисно қилинишига олиб келди. На-
тижада эса бундай таълимотларнинг умуман, тарихий тараққиёт жараёни, хусусан, фалса-
фий фикр ривожига таъсири тадқиқотлар предметига кирмай қолиши оқибатида муайян 

тарихий ёки маданий ҳодисаларнинг шаклланишига оид нообъектив ёндашувларнинг юза-
га келишига сабаб бўлди. Масалан, ижтимоий институт сифатидаги замонавий фаннинг 
шаклланишидаги эзотеризм хусусан, герметизм омилининг ҳал қилувчи роли Ғарб фани 
тарихнавислигида XIX асрнинг иккинчи ярми XX асрнинг биринчи яримларидаёқ  маъ-
лум факт бўлишига қарамай, мазкур муаммо постсовет мамлакатларида XX аср сўнгги ўн 
йиллигининг охирларига келибгина ўрганила бошланди. 

Айни методологиянинг чекланган хусусияти, амалий жиҳатдан ижтимоий онгда маъ-
навий бўшлиқлар, аниқроғи, эзотерик қарашлар борасидаги ахборот танқислигини пайдо 
қилди. Оқибатда эса иррационал руҳдаги мактаб ва оқимларга нисбатан жамиятда тур-
ли ижтимоий-мафкуравий зиддиятларни келтириб чиқарувчи ва бир-бирини ўзаро кескин 
инкор қилувчи икки хил муносабат ҳамда шунга мувофиқ ижтимоий гуруҳлар ҳам шак-
лланди. Биринчи муносабатда эзотерик гуруҳ ва оқимларнинг ижтимоий-маънавий соҳада 
бажарадиган ролининг ижобий хусусиятлари мутлоқлаштирилса, иккинчисида улар ба-
жарадиган мазкур функциянинг салбий жиҳатлари бўрттириб кўрсатилади. Бундай зид-
диятлар бевосита кенг аҳоли қатлами ҳатто, зиёлиларнинг ҳам бу борадаги хабардорлик 
даражасининг пастлиги туфайли юзага чиқмоқда. 

Албатта, юртимизда турли маънавий-мафкуравий ва ахборий таҳдидларни аниқлаш 
уларга қарши курашиш борасида ижтимоий-гуманитар фан соҳаларига оид кўплаб 
тадқиқотлар амалга оширилди. Аммо, уларнинг аксариятида масаланинг ижтимоий, сиё-
сий, ҳуқуқий сингари жиҳатларига кўпроқ диққат қаратилиб, фалсафий тарихий асослари 
назардан четда қолдирилган. Қизиғи шундаки, турли конструктив ва деструктив руҳдаги 
эзотерик гуруҳлар энг аввало, ўзларининг таълимотлари орқали кишилар диққатини торта-
дилар. Улар фаолиятининг моҳиятий асосини ташкил қилувчи таълимотларнинг генезиси, 
шаклланиш қонуниятлари, турли ижтимоий онг шакллари ҳамда бошқа таълимотларга 
трансформациясини фалсафий-тарихий тадқиқотлар доирасида ўрганиш мумкин.

Айрим даврларда фалсафий фикр ривожини тушунишда принципиал аҳамият касб эт-
сада, фалсафа тарихининг бирор соҳаси бутун фалсафий-тарихий билим  тизимидан ту-
ширилиб қолдирилади. Бирор бир соҳани бу тариқа тадқиқот объекти сифатида истисно 
қилиш юқоридаги сингари мафкуравий зарурат боис  ижтимоий онгдан муайян маданият  
элементини сиқиб чиқариш жараёнлари билан алоқадор ҳолда рўй беради. В. Ханеграф 
шундай “беписанд мезонлар”[1], ҳудди шу жараён маҳсули деб ҳисоблайди. Ваҳоланки, 
эзотерик оқимлар ҳозиргача Ғарб ва Шарқ маданиятининг ажралмас қисми сифатида ул-
кан таъсирга эгалигича қолмоқда. Айниқса, Ғарб ва Шарқ эзотерик таълимотларининг 
ядроси саналган, турли цивилизацияларнинг конструктив мулоқотининг самарадор меха-
низми вазифасини бажарган, замонавий жамиятлар, хусусан, уларнинг локомотиви бўлиб 
хизмат қилган герметизм ғояларининг тадқиқи мазкур муаммолар туб илдизларини кўриш 
ҳамда, истиқбол ечимлар ишлаб чиқиш имконини беради.

Ғояларнинг фалсафий-тарихий жиҳатдан трансформацияси нуқтаи назаридан қаралса, 
герметизм ғоялари конкрет таълимот сифатида шаклланиш жараёнлари муайян қонуният 
асосида кечганлигини кўриш мумкин. Аниқроғи, герметизм ғоялари ўзининг шаклланиш 
жараёнларида фалсафий тафаккур парадигмаларининг алмашинуви даврларида вори-
сийлик ва новаторлик тамойилларининг бирдек ўзаро уйғун амал қилишини таъминлаб, 
ғоявий трансформатор вазифасини бажарган. Герметизм ғояларининг шаклланиш жараён-
лари фалсафий тафаккур парадигмаларининг алмашинуви жараёнида шундай ўтиш пара-
дигмаси вазифасини бажарганки, натижада, мазкур ўтиш парадигмаси сифатида герметизм 
ғоялари бир томондан, янги парадигма элементларининг эски парадигма асосида вужуд-
га келган ижтимоий онгга кириб бориши учун қулай мафкуравий муҳит яратган бўлса, 
бошқа томондан, эски парадигма элементларининг янги парадигма асосида шаклланаётган 
ижтимоий онгга мувафаққиятли трансформациялашувини таъминлаган. Шу маънода гер-
метизм ғояларининг конкрет таълимот сифатида шаклланиш жараёнларининг диалектик 
хусусияти фалсафий тафаккур парадигмалари алмашинуви инкорни-инкор қонуни асосида 
кечишига олиб келган.

Мазкур қонуниятнинг намоён бўлиш даврларига кўра, герметизм ғояларининг шаклла-
ниш жараёнларини шартли равишда уч босқичга ажратиш мумкин: 

1. Антик тафаккурнинг политеистик парадигмаси инқирозга учраб, ўрта асрларнинг 
монотеистик парадигмаси вужудга кела бошлаган давр (Мил. ав III-милодий III асрлар); 

2. Ўрта асрларнинг теологик парадигмаси инқирозга учраб, янги даврнинг математик-
табиатшунослик тафаккур парадигмаси вужудга кела бошлаган ренессанс даври (XV-XVII 
асрлар);

3. Европа маърифатпарварлик даврининг рационалистик гуманизм парадигмаси 
инқирозга учраб, айни парадигма таъсирида шаклланган сциентистик тамойилга муқобил 
антисциентистик тамойил вужудга келган давр (XIX аср охри ва XX аср биринчи ярми). 

Юқорида айтиб ўтилганидек, герметизм ғоялари конкрет таълимот сифатида шаклла-
ниш жараёнларининг иккинчи босқичи XV-XVII асрларга тўғри келади. Бу босқичда гер-
метизм ғоялари ўрта асрлар христианлик фалсафий тафаккур парадигмасининг янги давр 
эксперементал математик фалсафий тафаккур парадигмасига трансформациялашув жара-
ёнида ўтиш парадигмаси вазифасини бажарган.

Иккинчи давр уйғониш давридан бошлаб янги давр ҳатто, маърифатпарварлик замон-
ларига қадар давом этди.

Уйғониш даврида герметик адабиётларга бўлган улкан қизиқиш юзага келди. Айниқса, 
М. Фичино “Герметик корпусни” лотин тилига ўгириб чоп эттиргач, герметизм ғоялари 
салмоқли нуфузга эга бўла борди[2]. Герметизм ренессанс даврида шундай нуфузга 
эга бўлдики, у бевосита насронийликнинг яхлитлигига жиддий хавф сола бошлаганди. 
1614-йилда Исаак Казабон томонидан герметик матнларнинг Миср руҳонийси эмас, бал-
ки христианлик даври муаллифлари томонидан ёзилганлиги аниқланганлигига қарамай[3], 
Ғарб маданиятида герметизмга нисбатан Уйғониш давридаги сингари илиқ муносабат 
сақланиб қолди, ҳамда унинг кейинги ривожи учун пойдевор бўлиб хизмат қилди. Герме-
тизмнинг Бруно ва Кампанелла тимсолидаги италянча анъаналари янги даврда ҳам ривож-
ланишда давом этди. Айни пайтда XVII асрга келиб маҳфий жамиятлар ва тор доирадаги 
тўгаракларнинг фаолиятлари ҳам кенг илдиз отаётган эди. 1614-йили Касселяда немис 
розенкрейцерлари жамиятни ич-ичидан қайта шакллантириш даъвоси билан ўзларининг 
манифестлари «Fama fraternitas»ни эълон қилишди. Илмий рационалликка идеал сифатида 
қаровчи янги давр файласуф ва олимларининг аксарияти алкимё, магия, астралогия би-
лан шуғулланганлар. Жумладан, Кеплер ва Галилей астрологик юлдузлар жадвали тузган 
бўлсалар, Бэкон ва Ньютон алкимё билан шуғулланганлар, Декарт ва Лейбниц эса розен-
крейцерлар маҳфий жамиятининг тарафдорлари бўлганлар[4].

Герметизм анъаналари нафақат, италян гуманизми ва немис романтизми, шунингдек, 
рус символизмига ҳам манба вазифасини ўтайди[5]. Унда XX аср бадиий-фалсафий аван-
гарди ғояларига ёндош ғояларни ҳам учратиш мумкин[6]. У замонавий фанда илгари сури-
лиши мумкин бўлган Ғарб цивилизациясининг шаклланишига “жисм” ва “руҳ” ҳақидаги 
қарашларга герметизмнинг асосий тамойилларини ўзлаштириш нуқтаи-назаридан таъ-
сир кўрсатади[7]. Герметизм таълимоти уйғониш даври маданияти хусусиятларини айни 
маданиятда юзага келган эҳтиёжлар нуқтаи-назаридан талқин этилган матнлар орқали 
ўзлаштирган. Унинг герметизмда қўлланилиши тарафдорларига инсон табиатидаги янги-
ланишга муҳтож бўлган руҳни юксалтириш қонунларини яхши тушуниш имконини бе-
рувчи христианча-алкимёвий таърифи, уйғониш даврининг ўрта асрлардан ажратиб тура-
диган хусусиятларини белгиловчи янги маънавий талабларига тўла-тўкис жавоб беради.

Мухтасар қилиб айтганда, 1. Герметизмнинг натуралистик характери уйғониш даври 
пантеизмини вужудга келтирди. Бу эса ўз навбатида черков идеалогияси ҳукмронлигини 
чеклашга қаратилган ўзига хос уриниш сифатида баҳоланиши мумкин. Аниқроқ қилиб айт-
ганда, айни ҳолат секуляризация жараёнига импулс берди. Оқибатда худонинг (тўғрироғи 
черковнинг) ижтимоий регулятив функциясини чеклашга қаратилган деизм тамойилининг 
шаклланишига олиб келди. 

2. Герметизмда акс этиб турувчи натуралистик руҳдаги худо одам ғояси черков, иблис, 
ёвуз руҳлар кабилар билан айнанлаштириб, ўрганишни таъқиқлаган табиатни тадқиқ этиш-
га йўл очди. Бундан ташқари каббала, магия кабиларнинг герметизм билан қўшилиши ҳам 
бу жараён (табиатни тадқиқ қилиш, аниқроғи, табиий-илмий билимларнинг) ривожи учун 
замин ҳозирлади. 

3. Герметизмнинг оккульт амалиёт билан боғлиқ, ҳамда Миср магиясига алоқадор деб 
қаралувчи (гарчи бу масаладаги қарашлар зиддиятли бўлсада) розенкрейцерлик сингари 
маърифатпарварлик ҳаракатларининг вужудга келиши учун мафкуравий жиҳатдан қулай 
шароит ҳозирлади. Герметизм янги даврда шаклланган контурмаданиятнинг қисми сифа-

тида христианлик таълимотини сиқиб чиқарган, инсон ва оламга нисбатан механик тарзда 
ёндашадиган маданиятнинг мухолифи ўлароқ намоён бўлади. 

Хуллас, Уйғониш даврида герметизм илк ўрта асрларда бажарган парадигмаларни 
мувофиқлаштириш ва эскисининг ўрнига янгиси келиши учун қулай шароит яратиб, ўтиш 
парадигмаси вазифасини бажарди:

1. Герметизмдаги натуралистик персонализм тамойили креоционизмдан ренессанс дав-
рининг гуманистик пантеизм тамойилига ўтиш учун кўприк вазифасини ўтади.

2. Маъжўсийлик шаклидаги худо одам ғояси эса, инсон ва худо ўртасидаги черков во-
ситачилиги ғоясига шубҳа билан қараган ҳолда, аста-секинлик билан бўлсада уни инкор 
қила бориш имконини юзга чиқарди. Буни креоционизмдан пантеизмга, пантеизмдан де-
измга, деизмдан эса, атеизмга формуласи орқали соддароқ ифода этиш мумкин.

3. Герметизм билан аллақачонлар синтезлашиб кетган алкимё, магия, астралогия ва 
каббала каби илмлар янги даврнинг илмий инқилобига –табиий-илмий фан соҳаларининг 
кескин тараққий этиб кетиши, хусусан гелиоцентрик назария ва Бэкон индуктив методи-
нинг вужудга келиши ҳамда черков фалсафасининг методологик асоси бўлмиш Аристотел 
дедукциясининг танқидига йўл очди.

4. Розенкрейцерлик сингари эзотерик гуруҳларни юзага келтирган герметизм улар ичида 
ижтимоий институт сифатидаги фаннинг шаклланишига олиб келди. Буни бевосита розен-
крейцерлик жамиятларига алоқадор деб қаровчи Ф.Бэконнинг “Янги атлантида” ва “Олим-
лик тараққиёти ҳақида” номли асарларида ифодаланган фан лойиҳасида кўриш мумкин. 

Бошқачароқ қилиб айтганда, Уйғониш давридаги герметизм таълимотининг кенг 
миқёсдаги тадқиқи ва улар юзага келтирган ғоявий оқибатлар секуляризация жараёни учун 
назарий ва идеалогик маънода замин ҳозирлади. 

Герметизм ғояларининг конкрет таълимот сифатида шаклланган учинчи босқичи сифа-
тида таклиф қилинаётган XIX асрнинг охири XX асрнинг биринчи ярми билан белгила-
нувчи давр оралиғида мазкур оқим уйғониш даврида ўзи вужудга келтирган механик таби-
атшунослик, гуманистик маърифатпарварлик, рационализмга бир ёқлама ишониш сингари 
тамойилларга таянувчи сциентистик анъанага муқобил антисциентистик анъананинг шак-
лланишига туртки берди. Бу даврда Европа маърифатпарварлиги ғоялари, айниқса, унинг 
инсон ақлий имкониятларини мутлоқлаштиришга қаратилган тамойиллари инқирозга уч-
рай бошлади. Герметизмнинг инсон руҳиятига мурожаат қилишни назарда тутувчи оккульт 
амалиёт билан боғлиқ қисмига қизиқиш кучайди. 

XVIII асрда Гёте томонидан яратилган Фауст образи герметизм ғоялари таъсирида шак-
лланган бўлиб, кейинчалик у Т. Манн, Г. Гессе ижодида ҳам ривожлантирилди. Бундан 
ташқари герметизмнинг оккульт амалиёт билан боғлиқ инсон руҳий такомилини назарда 
тутувчи ғоялари адабиёт ва санъатда магиявий театр анъанасини шакллантирди. Т. Манн, 
Г.Гессе, У.Жойс кабилар ижодида магиявий театр анъанаси инсоннинг ички руҳий дунё-
си, аниқроғи онг ости таҳлилининг мажози сифатида намоён бўлди. Шунингдек, К. Юнг 
қарашларидаги архитип тушунчасининг вужудга келишида ҳам бевосита герметизм таъ-
сири сезилиб туради. Кечки антик даврдан ўрта асрларга ўтиш даврида вужудга келиб 
Уйғониш даврида ривож топган герметизмдаги “худо одам” концепцияси юқорида номла-
ри санаб ўтилган адиблар ижодида “аъло одам” ғояси сифатида намоён бўлади. Жумладан, 
ўзида Достаевский, Нитцше сингариларнинг “аъло одам” борасидаги қарашларини қайта 
ишланган кўринишда намоён қилган Г.Гессенинг “Чўл бўриси” асарида бу ғоя К.Юнгнинг 
архитип тушунчасини синтезлаган ҳолда намоён бўлади. Герметизм ғоялари шаклланиши-
нинг биринчи босқичида “худо одам” тушунчаси ўзида мукаммал илоҳий субстанция билан 
биргаликда инсоннинг жисмоний инстиктив тарафлари ҳам унинг ажралмас қисми экан-
лиги ғоясини ифода этган. Г.Гессе ижодида эса мазкур концепция биринчидан, инсоннинг 
онг ости ва инстинктив жиҳатларини ҳам ўзида акс эттирувчи “аъло одам” кўринишида, 
иккинчидан эса элитар ва оммавий маданиятнинг биргаликда яшашини назарда тутувчи 
руҳий феномен мажози сифатида воқеъ бўлади. Бундан ташқари герметизмнинг таркибий 
элементи ҳисобланувчи алкимё элементи ХХ асрда фаолият юритган Ф. Фарр, Р. Уэйт, У. 
Эйтон, Ж. Жоунс, Ж. Бейкер, А. Беннет каби бир қатор кимё ва тиббиёт соҳаси вакил-
лари қарашларида ҳам чуқур из қолдирган. Аммо, замонавий Ғарб жамиятлари хусусан, 
унинг локомотиви вазифасини бажарган фан институтининг шаклланишидаги герметизм 

омилини тушуниш мазкур ғояларнинг Ғарб цивилизациясининг модерн босқичига  транс-
формациясини кўриб чиқиш заруратини юзага чиқаради. Бу эса ўз навбатида ўрта асрлар-
га келиб ўз ўз илдизларидан узилиб қолган Ғарб цвилизациясига  қадимги юнон циви-
лизацияси элементларнинг Шарқ тамаддуни, хусусан, араб-мусулмон ренессанси орқали 
трансформациялашув жараёнларига диққат қаратишни талаб қилади. негаки, айнан араб-
мусулмон ренесанси орқали бойиб қайта ишланган қадим тамаддунлар анъаналари кей-
инчалик Ғарбда рененсанс феноменини юзага келтириш орқали бугунги модерн ва пост-
модерн жамиятларнинг шаклланиши учун  замин ҳозирлаган. Айниқса, бугунги модерн ва 
постмодерн жамиятларнинг ядроси вазифасини бажараётган фан институтининг вужудга 
келишида улкан таъсирга эга бўлган герметизм ғоялари айнан араб-мусулмон ренесанси  
даврида табиий-илмий ва ижтимоий гуманитар билимларнинг айни пайтда мустақил ва 
ўзаро уйғун ривожланиши, қолаверса, диний онгда илмий бағрикенглик тамойилининг 
қарор топишига олиб келди. 

Араб истилолари натижасида халифалар бошчилигидаги улкан давлат, жумладан Ара-
бистон ярим ороли, Ироқ, Эрон, Кавказнинг бир қисми, Марказий Осиё, Сурия, Фаластин, 
Миср, Шимолий Африка ва Пиреней ярим оролининг катта қисмидан ташкил топган улкан 
давлат юзага келди. 

Араблар ва айни давлат таркибига кирган Яқин ва Ўрта Шарқ, Шимолий Африка ва 
Жануби-Ғарбий Европа халқлари ўртасидаги кўпёқлама таъсир ҳамда алоқалар тарихна-
вислик фанларида араб мусулмон ренессанси ва шунга мос равишда араб мусулмон мада-
нияти деб аталувчи ноёб воқелик шаклланди. 

Бу даврда ислом мафкуравий нуқтаи назардан табиий илмий ҳамда гуманитар билимлар 
ривожига толерант муносабатда бўлиб, халифалик ҳукмдорлари уларнинг ривожи учун 
улкан имконият ва шароит яратдилар. 

Бу эса Европада ғарбий Рим империяси қулаб “зулмат давр” деб аталувчи таназзул 
замонлари бошланган пайтда ислом социомаданий муҳитида Миср, Хиндистон, Юнон 
сингари қадимги цивилизациялар ютуқларини бойитган, такомиллаштирган ҳолда тари-
хий тараққиётнинг кейинги босқичига етказиб берган шу асосда бугунги замонавий жа-
миятлар, хусусан уларнинг локомативи ҳисобланувчи фан институтининг шаклланишида 
муҳим ўрин тутган араб мусулмон ренессанси юзага келди. 

Натижада ривожланиб бораётган давлат муносабатлари шароитида ислом социомада-
ний муҳити ижтимоий-норматив комплекс ташкил қилувчи жамиятларни ҳосил қилди. 

Биринчи илм марказлари ҳисобланувчи масжидларни дастлабки университетлар си-
фатида тавсифлаш мумкин. Зеро, мазкур илм марказларида диний ва дунёвий билимлар 
ўзаро уйғун тарзда ўқитилган. Қолаверса, аксар ҳолларда араб истилочилари исломни 
зўравонлик билан татбиқ этишга интилмасдан диний бағрикенглик тамойили асосида жо-
рий қилишга интилдилар.

Қадимги фалсафий анъаналар мавжуд бўлган Сурия, Эрон, Испанияда араблар истило-
сидан кейин мутлақо янги характер касб этувчи маданият марказлари вужудга кела бош-
лади. Юнон мероси қадрланиб, араб-мусулмон олимлари ва мутаффакирлари асарларидан 
фаол фойдаланила бошланди. 

Кўплаб ориенталистик тадқиқотларда Европанинг насронийлик социомаданий муҳити 
ҳукмрон бўлган қисми юнон цивилизациянинг том маънодаги вориси экани тўғрисидаги 
иддаолар илгари сурилади. Ваҳоланки Европа тарихий тараққиётининг “зулмат даври” деб 
аталувчи босқичида мутлақо унутилган юнон цивилизациясининг ютуқлари айниқса таби-
ий илмий билимлар араб мусулмон олимлари, мутаффакирлари ва таржимонлари туфайли 
Ғарб тафаккурига трансформация бўлди. 

Араб-мусулмон илмий анъанаси икки таркибий қисм- эллинизм ва исломдан иборат 
эди. Уларнинг ўзаро таъсири унинг характерли хусусиятларини белгилаб берди. Қуръон 
туфайли барча фанлар диний хусусият касб этиб, бу эса рационалистик (юнонча фикрлаш 
анъаналарини давом эттириш) ва диний (муқаддас матнларни талқин қилишдан иборат) 
ёндашувлар тўқнашуви билан бирга рўй берди. Аммо ўрта аср насронийлик фалсафа-
си сингари ислом фалсафасининг ҳам  асосий вазифаси диний меъёрлар ва анъаналарни 
ҳимоя қилишни назарда тутар эди. 

Шуни алоҳида таъкидлаб ўтиш лозимки, қадимги цивилизациялар хусусан юнон та-
факкури ютуқларининг араб мусулмон маданиятига кириб келиши ҳамда тарқалишида 

суриялик таржимон олимларнинг ўрни беқиёс бўлди. Ўрта асрларда Сурия маданиятининг 
гуллаши Яқин Шарқ шаҳарларининг шиддатли ҳаёти билан боғлиқ.

Бу эса ўз навбатида қадимги цивилизация ютуқларининг ислом социомаданий муҳити 
тафаккур парадигмасининг призмаси орқали насроний социомаданий муҳити ҳукмрон 
бўлган Ғарбий Европага кўчишини таъминлади. 

Юнон файласуфлари ва олимларининг асарларидаги сурия тилига қилинган кўплаб тар-
жималар қадимги юнон ва араб-мусулмон фалсафаси ўртасидаги алоқага айланди. Араб-
мусулмон илми юнон ютуқларини (асосан сурияликлар туфайли) сингдириб, уларни ри-
вожлантириш орқали муҳим натижаларга эришди.

Араб мусулмон ренессанси генезиси, қадимги цивилизациялар билан алоқалари, 
қолаверса унинг замонавий Ғарб цивилизацияси ҳамда мазкур цивилизациянинг ядро-
си бўлган фан институтининг шаклланишидаги ўрнини тадқиқ этишга қаратилган 
тадқиқотларда юқорида таъкидланганидек ислом социомаданий муҳитининг толерант 
хусусияти, сурия маданияти ва таржимонларининг айни жараёндаги ҳал қилувчи роли 
муҳим омил сифатида кўрсатилади. Аммо араб мусулмон цивилизацияси бажарган 
қадимги ва замонавий Ғарб цивилизацияси ўртасидаги трансформаторлик вазифаси фено-
менини изоҳлашда юқоридаги омилларнинг ўзи етарли эмас. Зеро, ислом социомаданий 
муҳитининг толерант хусусиятга эга эканлиги омилининг ўзиёқ баҳсли ҳисобланади. Ислом 
тарихига бағишланган тадқиқотларда мазкур омил табиий зарурат туфайли рўй берганли-
ги таъкидланади[8]. Аниқроғи табора кенгайиб бораётган халифалик турли халқларни ўз 
таркибига бирлаштирган ҳолда барқарор мавжуд бўлиши учун уларнинг маданиятларини 
ислом социомаданий муҳитида синтезлаш мажбурияти юзага чиққанлиги ғояси илгари 
сурилади. Аммо бегона маданиятларни, хусусан, ислом монотеизмига мутлақо номувофиқ 
бўлган полетеистик тафаккур парадигмаси асосида тараққий топган юнон цивилизацияси 
ютуқларини ижтимоий онгга осонгина трансформациялаш имконсиз эди. Бунинг учун му-
айян мафкуравий механизм талаб қиланар эди. Юқорида ҳам таъкидланганидек ўзининг 
шаклланиш жараёнида трансформацион тафаккур парадигмаси вазифасини бажарган гер-
метизм ғоялари бу борада самарадор механизм бўлиб хизмат қилди. Тарихий тараққиёт 
нуқтаи назаридан Ғарб тафаккурида полетеистик юнон фалсафий тафаккур парадигмаси-
нинг монотеистик насронийлик фалсафий тафаккур парадигмасига трансформациялашган 
синкретизм даври аталувчи замонларда ҳам герметизм ғоялари айни вазифани бажарган. 
Қолаверса ислом социомаданий муҳитига қадимги цивилизациялар ютуқларининг кириб 
келиши ҳамда такомиллашган ҳода замонавий Ғарб цивилизациясига трансформацияси-
нинг рўй беришида муҳим ўрин тутган сурия таржимончилик мактаби омили ҳам чуқур 
тадқиқ этилса унда ҳам герметизм, аниқроғи, айни таълимот вакилларининг салмоғи катта 
бўлганлигини кузатиш мумкин.

Кутубхоналар вайрон қилинганидан сўнг, Искандария таълим ва маданият маркази си-
фатида ўз аҳамиятини тезда йўқотди. Бу пайтга келиб насронийлар синкретизм даврида 
рўй берган ўзаро коструктив маданий мулоқот ҳамда ғоялар алмашинуви жараёнларини 
аста секинлик билан чеклаб бордилар. Шу сабабли мазкур шаҳарда фаолият кўрсатадиган 
мутафаккирлар, файласуфлар ва олимлар бутун дунёга тарқалиб кетишди. Уларнинг акса-
рияти Харран[9] (қадимги Сурия шаҳарларидан бири бўлиб, ҳозирда замонавий Туркия 
худудига тўғри келади) яқинидаги Эдэсса шаҳрида бошпана топдилар. Мазкур шахарларда 
монийчиликнинг асосчиси Монийнинг устози деб ҳисобланувчи воиз Бардезан томонидан 
герметизм ғоялари кенг тарғиб қилинган эди. Монийчиликка кўра Гермес, Будда, Зардушт, 
Афлотун ва Исо Масиҳ сингари илоҳий хушҳабарчилардан бири ҳисобланади.

Милодий 529 йилда император Юстиниан Афина академиясини ёпганидан сўнг кўплаб 
герметизм тарафдори бўлган мутаффакирлар ўз фаолиятларини давом эттириш учун 
Шарққа хусусан Эронга кўчиб ўтдилар. Уларнинг издошлари эса ўз фаолиятларини Хар-
ранда ташкил этилган академияда давом эттирдилар. Натижада синкретизм даврида (мил.
ав. 3 ва мил.3 асрлар) таълимот шаклини олган, политеистик юнон фалсафий тафаккур 
парадигмасининг монотеистик насронийлик фалсафий тафаккур парадигмасига трансфор-
мациялашувида ижтимоий онгда мослаштирувчи механизм вазифасини бажарган герме-
тизм ғоялари Харран шаҳрида қайтадан кенг ёйилди. Айни тарихий ҳодисани қадим за-
монларда Шарқда, хусусан Мисрда пайдо бўлиб Ғарбга, жумладан, Юнонистонга кўчган 

герметизм ғояларини яна қайтадан Шарққа кириб келиши сифатида баҳолаш мумкин.
Ривоятларга кўра, 830 йилда Византия империясининг христиан армиясига қарши уруш 

олиб бораётган Бағдод халифаси Харран орқали ўтди. Уни кутиб олган оломон орасида му-
сулмонларга ўхшамайдиган ғалати кийинган бир нечта одам кўзга ташланиб турар эди. У 
бу одамлар кимлигини ва қандай эътиқодга мансублигини сўради. Дин  қонунларига кўра, 
ислом аҳли бу ҳолатда бағрикенглик кўрсатиши ва барча «китоб аҳли» ни ўз ҳимоясига 
олиши шарт эди. 

Ғалати кийинган одамлар халифанинг саволига жавобан ўзларини Харраннинг оддий 
аҳолиси деб таништиришган. Бундай ноаниқ жавобдан қониқмаган халифа аниқроқ ту-
шунтиришни талаб қилди. Ғалати кийинган кишилар халифага мавҳум жавоблар беришда 
давом этдилар. Бу эса халифанинг ғазабига сабаб бўлади. Шунда халифа ўзларини Харран 
аҳолиси деб номлаган кишиларга ўзларини ё мусулмон ёки “китоб аҳл”ларидан бири си-
фатида танлашларини буюрди. Агар халифа урушдан қайтгунча шарт бажарилмаса, улар 
ислом қонунларига биноан жазоланишлари лозим эди.

Ушбу таҳдиддан қўрқиб кетган баъзи «Харран халқи» ҳақиқатан ҳам исломни ёки на-
сронийликни қабул қилдилар. Қолганлари эса маслаҳат олиш учун ислом ҳуқуқи бўйича 
мутахассисларга мурожаат қилдилар. Уларга «Собиюнлар» деб номланишни тавсия 
қилишди, чунки Сабиюнлар - Араб ярим оролининг шарқидаги Саба (ёки Эски Аҳддаги 
Шеба) аҳолиси исломда расмий равишда тан олинган эди. Гарчи халифа шаҳарга қайтиб, 
таҳдидини амалга оширишдан олдин вафот этган бўлса ҳам ушбу маслаҳат қабул қилинди. 
Шу тариқа собиюнлар сифатида ўзларини танитган герметизм ғояси тарафдорлари ислом 
дунёсида расмий равишда тан олиндилар. Бироқ, улар ўзларини диний нуқтаи назардан 
идентификациялаш учун эътиқодлари акс этган муқаддас китобни кўрсатишлари зарур 
эди.  Ушбу талабга бўйсунган ҳолда, улар (уч карра буюк) Гермесга тегишли асарларга 
ишора қилдилар. 

Герметистлар назарда тутган мазкур китоб араб тилида «Ғоят ал Ҳаким» ёки «Дониш-
мандларнинг мақсади» деб номланиб ғарбий Европада пикатрикс номи билан машҳур 
бўлган. Пикатрикс моҳиятан астрологик сеҳрни амалда қўллаш учун қўлланма, дарслик 
ва кўрсатма ҳисобланган. Қадимги Миср ва Бобил цивилизациясида вужудга келган астро-
логия Александрия синкретизми даврида ривожланиб, герметизм фалсафасида муҳим рол 
ўйнаган. 

Пикатрикс Герметизм фалсафасининг таъсири остида астрологиянинг мавқеини янада 
мустаҳкамлади. Пикатриксда акс этган астрологияга кўра ердаги барча нарсалар самовий 
жисмлар таъсири остида мавжуд бўлади. Пикатриксда акс этган астрологик космология-
га кўра борлиқ микро ва макрокосм (кичик ва катта оламлар)дан ташкил топади. Пика-
триксда астрологик космология алхимия билан бойитилиб бунда алхимия қатъий тартиб-
га солувчи механизм вазифасини бажаради. Мазкур китобда маг (сеҳр)га мўлжалланган 
сайёраларнинг самовий таъсирини ердаги ҳодисаларга қандай қўллаш ва шу таъсирни 
бошқариш бўйича батафсил кўрсатмалар ўз аксини топган. Бунда тўғридан-тўғри алки-
мёвий эликсирга қиёсланувчи туморларга алоҳида эътибор қаратилади. Бунга кўра тўғри 
тузилган «тилсим»ли тумор ҳамда мувофиқ равишда маросимларнинг тўғри бажарилиши 
туфайли сеҳргар самовий соҳалардан чиқадиган энергияни бошқариш қобилиятини қўлга 
киритади. Шундай қилиб, амалиётчи герметик «самовий руҳларни ерга тушириш ва улар-
ни моддий объектга (туморга) жамлашни ўрганиб, натижада эса сеҳрли кучнинг эгасига 
айланади».

Пикатриксда мазкур сеҳргарлик тадбирлари орқали ер ва осмонни ўзига бўйсундира 
оладиган герметик одам сеҳргар донишманд инсон образи тасвирланади. Пикатриксда 
тасвирланган ер ва осмонни бирлаштирувчи сеҳргар донишманд инсон онтологик маъ-
но мазмун касб этади. Онтологик нуқтаи назардан у макро ва микрокосмлар (катат ва 
кичик олам) нинг кесишиш нуқтаси уларни ўзида жамлайдиган мавжудлик ҳисобланади. 
Соддароқ қилиб айтганда айни ўринда инсон самовий ва заминий оламларни ўзида бир-
лаштирган алоҳида олам кўринишини касб этади. Шу маънода унда рўй берган ҳар қандай 
ўзгариш ерда ҳам осмонда ҳам ўз аксини топади.

Харранда Пикатрикс Искандариядан, юнон дунёсининг бошқа қисмларидан, Сурия, 
Эдэсса ва исломгача бўлган араб манбаларидан олинган эски герметик матнлар тўплами 
билан бирлаштирилган. Айнан Харранда кенг тарқалган пикатрикс ҳамда у билан бир-

лаштирилган бошқа қадимий герметик матнларда акс этган ғоялар ислом социомаданий 
муҳитига кириб келиб, табиий ҳамда ижтимоий гуманитар билимлар тараққиётида ҳал 
қилувчи рол ўйнади.

Натижада герметик матнларнинг араб тилидаги кўплаб вариантлари юзага келиб, гер-
метизм ғоялари ва Гермес образининг турли талқинлари пайдо бўла бошлади. Жумладан 
Гермес ислом социомаданий муҳитида Идрис пайғамбар Моний кабилар билан айнанлаш-
тирилди[10]. Хилма хил талқинларга қарамасан Гермес образи аниқроғи пикатриксда акс 
этган ер ва самони бошқара олиш қобилиятига эга герметик, сеҳргар, донишманд инсон 
араб мусулмон ренессанси давридаги табиий ва ижтимоий гуманитар билимларни мукам-
мал ўзлаштирган интеллектуал зиёли киши рамзига айланди. Қолаверса мазкур образ араб 
мусулмон ренессанси тафаккурида қадимги юнон цивилизацияси элементларининг кириб 
келиши, шу тариқа ижтимоий онгда табиий илмий билимларнинг диний билимлар билан 
ўзаро уйғунлаштиришга хизмат қилган самарадор механизм вазифасини бажарди.

Мазкур механизм герметизм ғояларининг араб мусулмон ренессанси тафаккурида икки 
йўналишда трансформация бўлишига олиб келди. Шунга кўра герметизм ғоялари араб 
мусулмон ренессанси тафаккурида бир тарафдан олам ва одам муносабатларининг ўзига 
хос шаклини акс эттирувчи тасаввуф таълимоти хусусан ваҳдат ул вужуд концепциясининг 
шаклланиши учун назарий асос бўлиб хизмат қилган бўлса, бошқа томондан астрология, 
алхимия ҳамда магия элементларини айни давр илмий парадигмасига синтезлаш орқали 
табиатшуносликка оид билимлар ҳамда натурфалсафий ғояларнинг тараққий этиши учун 
замин ҳозирлади, шу асосда герметизм ғоялари ислом цивилизациясининг муҳим эле-
ментларидан бўлган инсон руҳий камолоти концепциялари ва табиий илмий билимлар, 
бошқачароқ қилиб айтганда табиатшунослик ва ижтимоий гуманитар фан соҳаларининг 
шаклланиши учун кенг имкониятлар яратгани ҳолда араб мусулмон ренессансининг шак-
лланишидаги ҳал қилувчи омил вазифасини бажарди.  

Герметизм таълимоти араб мусулмон ренессанси тафаккурига таъсир кўрсатар экан 
унда Арасту силлогистикасига муқобил парадигманинг шаклланишига олиб келди. Гер-
метизмдаги эманация ғояси ҳамда микро ва макрокосмларнинг ўзаро ўхшашлиги бўлган  
аналогия принципи табиатдаги ҳар бир предметни тадқиқ этиш заруратини юзага келтир-
ди. Соддароқ қилиб айтганда бирор нарса ҳақида хулоса чикаришда у кирувчи умумий 
синф ҳақидаги мулоҳазадан келиб чиқмаслик талаб қилинар эди. Зеро, “Донишмандлар 
мақсади” (Пикатрикс)асарида ҳар бир инсонда мукаммал табиат, иккинчи мен аниқроғи 
инсон борлиғининг соф илоҳий қисми мавжудлиги ғояси илгари сурилади. Бу эса ҳар бир 
инсон ёки борлиқнинг ҳар бир заррасида илоҳий нур тажаллиси мавжудлигини ангтала-
тувчи “Ваҳдат ул вужуд” колаверса “Ишроқ” - нурланиш таълимотининг шаклланишига 
олиб келди. Табиатшунослик фанларида эса индуктив методнинг кенг қўлланилиши учун 
ижтимоий онгда мафкуравий нуқтаи назардан тўла имконият яратди. Зеро, мукаммал таби-
ат – “ал-тиба ъал-тамм” концепцияси борлиқдаги ҳар бир мавжудот таркибида мукаммал 
табиат илоҳийлик элементи мавжудлигини назарда тутар эди. 

Мукаммал табиат - “ал-тиба ъал-тамм” тушунчаси бир қатор мутасаввуфлар таъли-
мотларида турли кўринишларда ривожлантирилди. Нажмиддин Кубронинг Кубравия 
тарақатида мукаммал табиат тушунчаси “самовий шоҳид” ёки “кўринмас йўлдош” ном-
лари билан аталган. Мукаммал табиат - бу «руҳий моҳият» - руҳоният, «файласуфнинг 
фариштаси», унинг шахсий қўлланмаси, уни доноликка бошлайди. Жумладан Сухравардия 
тарақитининг ишроқ нурланиш концепцияси айни ғоядан ўсиб чиқди[11]. Абу ал-Баракат  
Боғдоди эса мукаммал табиат тушунчасини Ибн Синонинг онтологик таълимотидаги фаол 
ақл тушунчаси билан синтез қилган ҳолда қайта ишлади[12].  Дастлаб ўзининг алкимёвий 
элементи орқали олам одам ва Худо муносабатларини тушунтиришга қаратилган тасав-
вуф таълимотига таъсир ўтказган герметизм ғоялари кейинчалик юқорида ҳам айтилган-
дек табиий илмий билимлар шаклланиши учун ҳам йўл очди. Бунда тасаввуф таълимоти 
намоёндаси бўлган Жобир Ибн Хайёмнинг қарашлари ҳал қилувчи рол ўйнади. Жобир 
Ибн Хайём Искандария герметистлари аниқроғи Харранлик собиюнлар қарашларига 
таянган ҳолда тасаввуф фалсафасини табиатшунослик билимлари билан бирлаштирди. 
Аниқроғи Жобир Ибн Хайём герметизмнинг аналогия принципидан кенг фойдаланади. 
Мазкур принцип ўз моҳиятига макро ва микрокосмларнинг ўхшашлигини назарда тута-
ди.  Соддароқ қилиб айтганда макрокосмда мавжуд барча нарсалар микрокосмда инъ-

икос этади ва аксинча микрокосмдаги ҳар қандай ўзгариш макрокосмда ўз инъикосини 
топади. Айни принципдан келиб чиққан мутафаккир инсон микрокосм кичик олам бўлиш 
билан бир қаторда яратувчининг тажаллиси ҳамдир, деган хулосага келади. Мазкур хуло-
са эса инсон ҳам ўзи яшаб турган оламда муяйян маънода яратувчилик фаолияти билан 
шуғулланиши мумкин деган фикрни келтириб чиқаради. Бу эса инсон азалдан яратилган 
табиатни нафақат ўзлаштириши балки қайта ишлаши, яъни яратувчилик фаолияти билан 
шуғулланиши мумкинлигини англатади. Инсоннинг яратувчанлик фаолиятига табиатшу-
нослик фанлари билан шуғулланиш учун мафкуравий нуқтаи назардан йўл очилганлигини 
англатади. Кейинчалик мазкур мафкуравий омил араб мусулмон цивилизациясида ҳақиқий 
ренессанснинг рўй беришига, унда ижтимоий гуманитар ва табиий илмий билимларнинг 
бирдек тараққий этишига сабаб бўлди. 

Алкимё илми билан шуғулланган буюк мутафаккирлардан бири сифатида табиб Абу 
Бакр Ар Розийни кўрсатиш мумкин. Унинг табиий илмий, фалсафий фаолияти ислом алки-
мёсида туб бурилиш нуқта ҳисобланади. Негаки Абу Бакр Ар Розий Жобир ибн Хайёмдан 
фарқли равишда табиий илмий билимларни диний мистик қарашлардан ҳоли аниқроғи та-
саввуф таълимотидан алоҳида мустақил соҳа эканлигини таъкидлайди. Қолаверса ўзининг 
илмий фаолиятида ҳам борлиқ ҳодисаларини имкон қадар табиий қонуниятлар асосида ту-
шунтиришга интилади. Кейинчалик Абу Бакр Ар Розийнинг табиий илмий қарашлари Абу 
Райҳон Берунийнинг натурфалсафий ғоялари ҳамда индуктив методининг шаклланишида 
муҳим ўрин тутди. Умуман олганда герметизм ғоялари ислом социомаданий муҳитида 
чуқур из қолдириб араб-мусулмон ренессансининг икки устуни бўлган тасаввуф таълимо-
ти ва табиий илмий билимларнинг шаклланиши учун ижтимоий онгда қулай мафкуравий 
муҳит яратиб назарий асос вазифасини ўтади. 

Хулоса ва таклифлар. Юқорида илгари сурилган мулоҳазалар таҳлиллари шуни 
кўрсатадики, дастлаб Шарқда (қадимги Мисрда) пайдо бўлган герметизм ғоялари Ғарбга 
(қадимги Юнон цвилизациясига) кўчган. Кейин эса, қадимги Шарқ ва Ғарб тамаддунлари 
ютуқларини синтезлаган ҳолда араб-мусулмон ренессансига, у орқали эса замонавий Ғарб 
цивилизациясига трансформация натижасида бугунги модерн ва пост модерн жамиятлари 
юзага келишидаги муҳим омил бўлиб хизмат қилди. Муҳими шундаки, герметизм ғоялари 
ўзининг узоқ муддатли тарихий шаклланиш жараёнида кишилик жамияти тараққиётининг 
асоси бўлиб хизмат қилган ғояларнинг ташувчиси вазифасини бажаргани ҳолда қадимий 
ва замонавий, ғарбона ҳамда шарқона цивилизацияларнинг ғоявий ворисийлик асосида 
кечган ўзаро конструктив мулоқотини таъминловчи механизм сифатида намоён бўлган.

Қолаверса, Шарқ ва Ғарб ренессансларини юзага келтиришда ижтимоий-гуманитар 
ҳамда табиий-илмий билимларнинг ўзаро мутаносиб тараққиёти учун замин ҳозирлаган. 
Айнан мазкур соҳаларнинг ўзаро мутаносиб тараққиёти Ғарбда ҳам Шарқда ҳам ренес-
санс ҳодисасининг юзага келишида  муҳим аҳамият касб этди. Бу шуни кўрсатадики, ҳар 
қандай ренессанс ҳодисаси гуманистик характер касб этиб, гуманитар билимлар илмий 
асосга эга бўлишини назарда тутадиган илм-фан парадигмаси мавжуд жамиятларда рўй 
беради.

